
 
 

VENDIM  

  

Data e miratimit: 17 gusht 2012 

 

Kënda nr. 119/09 

  

Faik JASHARI 

 

kundër  

  

UNMIK-ut   

  

Paneli Këshillëdhënës për të Drejtat e Njeriut, i mbledhur më 17 gusht 2012, 

me anëtarët vijues të pranishëm,: 

 

Z. Marek NOWICKI, Kryetar  

Z. Paul LEMMENS 

Znj. Christine CHINKIN 

 

Të ndihmuar nga  

Z. Andrey ANTONOV, zyrtar ekzekutiv  

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve vendosi si në vijim: 

 

 

I. PROCEDURA PRANË PANELIT 

  

1. Ankesa u parashtrua më 26 mars 2009 dhe u regjistrua më 30 prill 2009. 

 

2. Më 17 shtator 2009, Paneli kërkoi nga ankuesi informacione plotësuese. Më 7 tetor 

2009, Paneli mori dokumentacionin e kërkuar nga ankuesi. Ankuesi e dërgoi 

dokumentacionin sërish më 15 prill 2010. 

 

3. Më 4 korrik 2011, Paneli kërkoi informacione nga Agjencia Kosovare e Pronës 

(AKP). AKP-ja u përgjigj me shkresë të datës 11 korrik 2011. 

4. Më 24 korrik 2012, Paneli kërkoi sërish informacione shtesë nga AKP-ja. AKP-ja u 

përgjigj me shkresën e datës 27 korrik 2012. 

 

 

II. FAKTET  

 

5. Ankuesi është ish banor i Kosovës, i cili aktualisht jeton në Serbi. Ai është pronar i 

një banese në Gjilan. Përveç kësaj ai pretendon se është pronar i një garazhe që 

ndodhet në të njëjtën rrugë. Ankuesi e shfrytëzoi pronën e tij dhe garazhin deri më 18 

qershor 1999 kur për shkaqe sigurie ai u largua me familjen e tij dhe shkoi në Serbi. 

Ai thekson se banesa është dëmtuar dhe plaçkitur, dhe se garazhi, që shërbente si 

lokal afarist, është rrënuar nga autorë të panjohur në vitin 2006 ose 2007. 

 

6. Më 19 dhjetor 2002, ankuesi parashtroi kërkesë pranë Drejtorisë për Çështje Banesore 

Pronësore (HPD), duke kërkuar që Komisioni i ankesave për çështje banesore 

pronësore (HPCC) të lëshojë një vendim me të cilin atij do t’i jepej e drejta për 

riposedim të banesës. Kërkesa u pranua nga HPCC më 30 prill 2005. Vendimi i tij 

ishte certifikuar nga zyrtari për regjistrim i HPCC më 21 qershor 2005, dhe ankuesi 

për këtë ishte njoftuar më 8 dhjetor 2005. Më 23 nëntor 2007, ankuesi paraqiti 

kërkesë në AKP, pasardhësit të HPD-së, për të vënë pronën nën administrimin e tij. 

Kjo kërkesë u miratua. Më 16 tetor 2008, ankuesi shprehu dëshirën për t’ju bashkuar 

skemës vullnetare të qiradhënies. Aktualisht, prona është akoma nën administrimin e 

AKP-së. 

 

7. Më 23 nëntor 2007, ankuesi parashtroi kërkesë në AKP për riposedim të garazhit. 

Sipas informacioneve të marra nga AKP më 27 korrik 2012, kërkesa e tillë akoma 

është në pritje pranë Komisionit të kërkesave pronësore të Kosovës (KKPK) për 

rishqyrtim. 

 

 

III. ANKESA  

 

8. Ankuesi në radhë të parë ankohet për dëmtimin që i është bërë banesës së tij në vitin 

1999. 

 

9. Ai po ashtu ankohet edhe për rrënimin e garazhit të tij, që ndodhi në vitin 2006 ose 

2007, dhe për paaftësinë e autoriteteve që të njoftojnë ankuesin se kush është 

përgjegjës për këtë. Ai gjithashtu ankohet edhe për kohëzgjatjen e procedurës pranë 

KKPK lidhur me kërkesën e tij për të drejtën e tij pronësore të pretenduar për 

garazhin. 

 

 

IV. LIGJI  

 

10. Para se të shqyrtohet rasti për bazueshmërinë e tij Paneli duhet të vendosë nëse do ta 

pranojë rastin, duke marrë parasysh kriteret për pranim të përcaktuara në nenet 1, 2 

dhe 3 të Rregullores së UNMIK-ut nr. 2006/12.  

 

A. Ankesa lidhur me banesën  

11. Ankuesi ankohet për faktin se banesa e tij është dëmtuar dhe se të gjitha gjësendet në 

të janë vjedhur. Këto akte pohohet se kanë ndodhur shpejt pas 18 qershorit 1999, kur 

ankuesi dhe familja e tij u larguan nga banesa. 

 

12. Paneli përkujton se, sipas nenit 2 të Rregullores së UNMIK-ut nr. 2006/12, ai ka 

juridiksion vetëm për ankesat që kanë të bëjnë me pohimin për shkelje të të drejtave 

të njeriut që kanë ndodhur jo më herët se 23 prill 2005, ose që dalin nga faktet që janë 

paraqitur para kësaj date kur faktet e tilla paraqesin shkelje të vazhdueshme të të 

drejtave të njeriut. 

 

13. Paneli konsideron se dëmi dhe plaçkitja e pronës janë akte të atypëratyshme, të cilat 

nuk paraqesin shkelje të vazhdueshme (shih Paneli Këshillëdhënës për të Drejtat e 

Njeriut (HRAP), Lajoviç, nr. 09/08, vendim i 16 korrikut 2008, § 7; HRAP, M.S. dhe 

të tjerët, 122/09 dhe të tjerë, vendim i 5 prillit 2012, § 21). 

 

14. Për rrjedhojë, kjo pjesë e ankesës është jashtë juridiksionit kohor të Panelit (ratione 

temporis).  

 

B. Ankesa lidhur me garazhin  

 

15. Ankuesi gjithashtu ankohet për faktin se kjo garazhe, që ka shërbyer si lokal afarist, 

ishte rrënuar në vitin 2006 ose 2007, dhe se autoritetet kishin qenë të paafta për ta 

informuar atë se kush e kishte shkatërruar. Ai ngriti procedurë pranë AKP-së, por deri 

tani nuk është marrë vendim nga KKPK për ankesën e tij. Ankuesi ankohet për 

kohëzgjatjen e procedurës pranë KKPK.  

 

16. Përderisa ankuesi ankohet për shkatërrimin e garazhit dhe dështimin e mëvonshëm të 

autoriteteve për të identifikuar autorët e veprës, ai i referohet AKP-së si autoriteti i 

vetëm ku ai është ankuar për këtë shkatërrim. 

 

17. Paneli thekson se AKP-ja, përmes KKPK, është kompetente për të shqyrtuar nëse 

ankuesi gëzon të drejtat pronësore për pronën e pretenduar. Nuk ka kompetencë të 

hetojë shkeljet e pohuara të kësaj të drejte nga palët e treta. Në bazë të 

informacioneve të siguruara nga ankuesi, Paneli nuk është në gjendje të konkludojë se 

autoritetet kompetente nuk kanë reaguar si duhet për çfarëdo ankese të bërë nga 

ankuesi lidhur me dëmtimin e garazhit të tij. Në këtë aspekt, ankesa duhet të shpallet 

e pabazuar në shikim të parë në kuptim të nenit 3.3 të Rregullores së UNMIK-ut nr. 

2006/12. 

 

18. Përderisa ankuesi ankohet për kohëzgjatjen e procedurës pranë KKPK, Paneli thekson 

se ankuesi e parashtroi ankesën e tij pranë AKP-së më 23 nëntor 2007 dhe se ankesa 

është akoma në pritje pranë  KKPK. 

 

19. Paneli gjithashtu thekson se sa i përket kontrollit administrativ të UNMIK-ut mbi 

AKP-në, Sekretari i Përgjithshëm i Kombeve të Bashkuara, në raportin e tij drejtuar 

Këshillit të Sigurimit të Kombeve të Bashkuara për Misionin e Administratës së 

Përkohshme në Kosovë, të datës 17 mars 2009, deklaron se meqë autoriteti i 

UNMIK-ut mbi AKP-në nuk u vazhdua pas 31 dhjetorit 2008, autoritetet e  Kosovës 

dhe një udhëheqës ndërkombëtar i emëruar nga Përfaqësuesi Civil Ndërkombëtar 

/Përfaqësuesi Special i Bashkimit Evropian marrin kontrollin e plotë operacional të 

AKP-së. Pas kësaj, AKP-ja ka vepruar në pajtim me legjislacionin e miratuar nga 

Kuvendi i Kosovës (S/2009/149, § 24; shih Paneli Këshillëdhënës për të Drejtat e 

Njeriut (HRAP), Kushiç, nr. 08/07, mendim i 15 majit 2010, § 51; HRAP, Felegi, nr. 

32/08, vendim i 20 janarit 2012, § 43; HRAP, Mladenoviç, vendim i 6 prillit 2012, § 

18).  

 

20. Për rrjedhojë, siç konsideroi tanimë Paneli në Kushiç (cituar në § 19 lart, në § 52), në 

Felegi (cituar në § 19 lart, në § 44) dhe në Mladenoviç (cituar në § 19 lart, në § 19), 

se nga 31 dhjetori 2008, UNMIK-u nuk mund të mbahej përgjegjës  për veprimet apo 

mosveprimet me të cilat ngarkohej AKP-ja. 

 

21. Sa i përket periudhës ndërmjet 23 nëntorit 2007 dhe 31 dhjetorit 2008, nga 

informacionet e marra nga AKP duket se gjatë asaj periudhe kërkesa ishte regjistruar 

më 28 janar 2008 dhe më 4 mars 2008 ishte shpallur në Gazetën Zyrtare të AKP-së, 

dhe se nuk ka pasur kontestim të kërkesës. 

 

22. Duke marrë parasysh numrin e madh të kërkesave/ankesave të parashtruara pranë 

AKP-së (42,134 kërkesa, nga të cilat 31,529 janë vendosur deri më sot)
1
, Paneli nuk 

konsideron se gjatë kësaj periudhe ka pasur vonesë aq të gjatë sa të jetë e 

paarsyeshme. Prandaj, Paneli konsideron se kjo pjesë e ankesës, lidhur me periudhën 

e lartcekur, është e pabazuar në shikim të parë në kuptim të nenit 3.3 të Rregullores së 

UNMIK-ut nr. 2006/12 (shih HRAP, Mladenoviç, cituar në § 19 lart, në § 21). 

 

23. Sa i përket periudhës pas 31 dhjetorit 2008, ankesa është jashtë juridiksionit ratione 

personae të  Panelit (shih § 20 lart). 

 

 

  

PËR KËTO ASRYE, 

 

Paneli unanimisht, 

 

 

E SHPALL ANKESËN TË PAPRANUESHME. 

 

 

Andrey ANTONOV       Marek NOWICKI 

Zyrtar ekzekutiv         Kryetar   

 

 

 

 

 

 

 

                                                      
1
 Informacione nga uebsajti zyrtar i AKP-së: http://www.kpaonline.org/ClaimsTotalDecided_caseload.asp. 

